
కాశీమజిలీకథలు - రెండవభాగము







కళింగుడు — అన్న! పుళిందా! ఈ జీవచ్ఛవములు మేలుకొని మాత్ర మేమి చేయగలరు? మాబావమరిది చెప్పిన విశేషములు గొన్నిగలవు వానిని జెప్పెద వినుము.

పుళిందుడు — ఏలాగునైనను కొంచెము మెల్లగా జెప్పుము. గోడకు జెవు లుండునను సామెతగలదు.

కళింగుడు - మఱేమియు భయములేదు. విను. నేటియుదయమున బురమంతయు రాజభటులు పరీక్షింపగా నెవ్వరియింటిలో నేమియు దొరకలేదు. కృష్ణదాసు మందిరమునందు మాత్ర మొక పుస్తకము దొరికినదట.

పుళిందుడు — కృష్ణదాసుడు రాజశాసనము వినలేదా ఏమి? మంత్రశాస్త్ర పుస్తకములన్నియు లాగికొని యట్టివి దాచినచో శిక్షింతుమని రాజుగారు చాటింపలేదా; ఆ పుస్తకమచ్చట నేమిటికుంచవలయును ?

కళింగుడు — అది మంత్రశాస్త్ర పుస్తకము కాదు. దేవభాషతో నేమియో వ్రాసియున్నది ఆ లిపి యిచ్చటివారి కెవ్వరికి దెలియదట

పుళిందుడు -- అట్టిపుస్తకమచ్చటి కెట్లువచ్చినది ?

కళింగుడు — అదియేమో యెవ్వరికి దెలియదు. (చెవులో) కృష్ణదాసు చర్యలు మనకు క్రొత్తవాయేమి భోజనమునకు పిలిచి యేపండితుని జెరపెట్టెనో. వాని పెండ్లాముగూడ మిగులజాణ బాటసారులను మాటలచేతనే మోహముపెట్టి యింటికి రప్పించును.

పుళిందుడు - తర్వాత నేమిజరిగినది?

కళింగుడు - ఆపుస్తకము దీసికొనిపోయి రాజునెదుట బెట్టిరట. పిమ్మట నేమిజరిగినది నాకు దెలియదు, అందులకు గృష్ణదాసుడు కొంచెము వెరచుచున్న వాడని వాడుకగా నున్నది.

పుళిందుడు - కృష్ణదాసు కడుమొండిలే! ఇట్టివానికి జడియడు. అయినను గట్టిగాబట్టి యీపుస్తక మెచ్చటిది చెప్పుమని రాజుగారడిగిననేమి చెప్పునో!

కళింగుడు — ఎద్దియోచెప్పి దాటిపోవగలడు.

పుళిందుడు — రేపటిదినమున మరల వీరినందరను బూర్వపు స్థలములలో జేరుతురా? ఇంకను నిందేయుంతురా?

కళింగుడు -- ఇంకేమి పనియున్నది? యిళ్ళన్నియు బరీక్షించిరిగదా? రేపు రాత్రి మరల వీరిని దీసికొనిపోవుటయే పని.

పుళిందుడు – పుస్తకమునుగురించి కృష్ణదాసుడు శంకించుచు దన బలిపురుషుని దీసికొనిపోక ఇంకను గొన్ని దినము లుంచునేమో!

కళింగుడు — ఎల్లుండి మధ్యాహ్నము కృష్ణదాసుగారి యింటిలో దేవీపూజ జరుగును. అప్పుడు దేవికి బలియియ్యవలయును. దాచి ఏమిచేయును?

		 ఈ పేజీలో చివరి మార్పు 30 సెప్టెంబరు 2021న 01:34కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

